
     da quel'altra un comò co i sfrisi1 bianchi

tuto tarmado su:

gh'è un ebreo che vol darghe çento franchi,

ma i partende de più!



     Su la finestra, al posto de un bel vaso

co le fiore più fine,

rente a rente, lì lì par darse un baso,

gh'è do suche marine.



     Tacadi al muro un gran filò de santi

i va in pelegrinaio,

e su par aria, in çima a tuti quanti,

un salame da l'aio!



     'Na cassa, el leto, quatro santi, i fruti

e du sposi contenti,

questo l'è quanto: su par zo i è tuti

così sti apartamenti!




	↑ sfrisi: intendi: intarsi.

